
			Ricardo Carvalho Calero (arquivo da RAG).

		

	
		
			
Importancia da figura de Ricardo Carvalho Calero

			
Principais achegas

			Ricardo Carvalho Calero (Ferrol, 1910-Santiago de Compostela, 1990) é o autor homenaxeado nas Letras Galegas do ano 2020, xusto cando se fan cento dez anos desde o seu nacemento e trinta tras a súa morte. A súa elección responde ao enorme e variado legado que nos deixou non só no plano literario, senón tamén nos ámbitos da filoloxía e da lingüística, é dicir, as ciencias que estudan os textos escritos e a lingua falada.

			Calero cultivou todos os xéneros literarios (é autor de obras narrativas, poéticas, teatrais, de ensaio...), pero a súa figura vai moito máis alá. Ao longo de máis de medio século fixo tamén contribucións esenciais á lingua galega desde o plano académico: é o autor da primeira historia da literatura galega digna de tal nome, e del é tamén a primeira gramática da lingua elaborada cun criterio científico e concibida como manual didáctico.

			Ademais, durante toda a súa vida exerceu a crítica literaria (a análise e valoración das obras doutros autores e autoras) e publicou numerosos estudos e edicións comentadas das principais obras doutros escritores galegos como Pondal, Castelao e, sobre todo, Rosalía de Castro, a quen destacou sempre como a voz máis importante da nosa literatura e sobre a que ten escritos múltiples traballos. Así mesmo, traduciu ao castelán textos destes escritores e escritoras, no afán de dar a coñecer a nosa literatura alén das súas fronteiras lingüísticas.

			Tamén colaborou en varios medios de comunicación escritos, sempre coa lingua como cuestión principal dos seus artigos xornalísticos. Mesmo na década de 1940 tivo unha sección de crítica literaria na programación que a BBC británica emitía en galego para todo o mundo. E durante a súa vida non deixou nunca de participar en todo tipo de actos (xornadas, congresos, presentacións de libros, homenaxes a outros persoeiros...) nos que se dignificasen e visibilizasen a cultura e mais a lingua galega.

			A maiores, cómpre lembrar a súa faceta como profesor, que abrangueu todas as etapas e modalidades: desde as academias privadas en que deu clase durante a dura posguerra ata a obtención da cátedra de Lingüística e Literatura Galega ao final da súa traxectoria docente, pasando pola xeira como director do colexio Fingoi en Lugo ou como profesor no instituto Rosalía de Castro de Santiago.

			Ademais desta intensa traxectoria literaria e académica (e tamén persoal, como logo se verá), cabe salientar o compromiso de Carvalho Calero co galeguismo, é dicir, a paixón por coñecer Galicia, a súa terra, a súa historia, a súa cultura, a súa lingua... para dárllela a coñecer aos galegos e galegas e para difundir e dignificar a imaxe do noso país no resto do mundo.

			Calero estivo vencellado desde moi novo cos grandes proxectos galeguistas (entre eles o Seminario de Estudos Galegos, o grupo Nós, o Partido Galeguista ou a editorial Galaxia), e a súa contribución a todos eles foi de grande importancia.

Obra literaria

			A obra literaria de Carvalho Calero componse de textos procedentes do ámbito da narrativa (sobre todo relatos curtos ou novelas breves, pero tamén algunha novela longa), da lírica (máis dunha decena de obras poéticas) e do teatro (oito pezas dramáticas).

			Nalgunha ocasión en que lle preguntaron, afirmou que se sentía máis poeta ca calquera outra cousa, porque era na poesía onde atopaba as ferramentas para expresarse de maneira máis profunda e completa. De feito, as súas primeiras publicacións son libros de poemas, algúns deles escritos cando aínda non fixera os vinte anos:

			•Trinitarias (1928, en castelán).

			•Vieiros (1931, en galego).

			•La soledad confusa (1932, de novo en castelán).

			•O silenzo asionllado (1934, tamén en galego, lingua que xa non abandonaría no resto da súa produción literaria).

			Nestes primeiros traballos están moi presentes as influencias dos movementos vangardistas, aínda que a poesía de Carvalho Calero se caracteriza por ir sempre contracorrente, sen integrarse en grupos nin en tendencias.

			Outros títulos da súa achega poética son:

			•Anxo de terra (1950).

			•Poemas pendurados dun cabelo (1952).

			•Salterio de Fingoi (1962).

			•Pretérito imperfeito (1980).

			•Futuro condicional (1982).

			•Cantigas de amigo e outros poemas (1986).

			•Reticências (1990).

			Como se pode observar nesta listaxe, na data das publicacións poéticas de Carvalho Calero hai un salto desde mediados da década de 1930 ata 1950. Isto sucederá tamén no resto de facetas do autor, xa que, como logo se verá, a súa vida estivo condicionada (como a da maior parte das persoas ás que lles tocou vivir aquela época) pola guerra civil e pola posguerra posterior.

			Malia todo, Calero seguiu publicando obras poéticas ata o final da súa vida (o último título coincide precisamente co ano do seu pasamento), e non cabe dúbida de que era o xénero en que se sentía máis libre para se expresar.

			En canto á narrativa, a Carvalho Calero debémoslle a primeira novela que se publica en galego despois da guerra civil. Trátase de A xente da Barreira, que en 1950 gaña un certame convocado pola editorial Bibliófilos Gallegos, e que sairá do prelo ao ano seguinte.

			A novela mostra como era a realidade galega ao longo de máis de cen anos, especialmente o rural galego. A pesar de que Carvalho Calero era un rapaz da cidade, os seus libros están case sempre ambientados no mundo do agro, talvez como xeito de reivindicar a esencia da historia e da cultura de Galicia, ás veces silenciada ou marxinada desde outros centros de poder. Este xeito de facer literatura está moi vinculado cos principios do Seminario de Estudos Galegos, do que Calero formou parte desde a chegada como universitario a Santiago de Compostela e que marcou toda a súa traxectoria posterior, tanto no literario como no académico.

			Ademais desta obra, Calero ten tamén outros textos que están de a cabalo entre o relato longo e a novela breve:

			•Os tumbos.

			•As pitas baixo a chuvia.

			•A cegoña.

			•O lar de Clara.

			•Os señores da pena.

			•Aos amores serodios.

			Moitos destes textos teñen como elementos en común cuestións como a evocación da infancia ou o amor á natureza en xeral e aos animais en particular, e varios deles poden considerarse propios da literatura infantil e xuvenil. Todos eles foron publicados en 1984 nun mesmo volume titulado Narrativa completa, que incluía tamén o xa referido A xente da Barreira. A maiores habería que citar o relato histórico Proverbios otomanos, escrito un ano despois (1985).

			Porén, case ao final da súa vida Carvalho Calero publicou o seu texto narrativo máis ambicioso, o único que se pode considerar unha novela propiamente dita: Scórpio (1987). De novo recorre a unha sucesión de textos breves, a modo de viñetas, para completar a historia de Rafael Martínez Piñeiro, un mozo nacido en Ferrol en 1910 detrás do que non é difícil albiscar a biografía do propio autor.

			Pero Calero é tamén un autor teatral que, contra o que outros fixeron (centrados unicamente na proposta textual), sempre concibiu as súas obras como un espectáculo para representar, non só como un traballo literario. De feito, el mesmo se encargou de dirixir a escenografía de varias das súas pezas nos colexios e institutos en que exerceu a docencia, e aínda que nunca foi actor si gustaba de dar indicacións e pautas de representación aos rapaces e rapazas a quen dirixía.

			O seu teatro, como a poesía, tamén é moi variado e moi ecléctico, lonxe de todo tipo de correntes ou lugares comúns, e nel podemos atopar desde propostas clásicas como Farsa en zocas (1963) ou A arbre (1965) ata outras máis modernas e complexas como Auto do prisioneiro (1970) ou Os xefes (1982), pasando por achegas máis próximas ao simbolismo (A sombra do Orfeu, 1971) ou mesmo adaptacións do teatro oriental (O redondel, 1982), ao que Carvalho Calero era un grande afeccionado.

			Outras obras dramáticas de Calero son O fillo e Isabel, publicadas serodiamente pero que xa estaban escritas desde os anos previos á guerra civil. Un volume de 1982 titulado Teatro completo integra estas oito pezas de maneira conxunta, que abranguen toda a produción teatral do autor, xa que nos seus últimos anos de vida abandonou este xénero para se centrar na poesía e na narrativa.

		

	
		
			
Infancia e adolescencia: os anos ferroláns
(1910-1926)

			
Un neno do Ferrol Vello

			Ricardo Leopoldo Ángel José Gerardo Carballo Calero naceu o 30 de outubro de 1910 ás 4.45 horas na rúa de San Francisco do barrio do Ferrol Vello, onde pasaría os seus primeiros anos de vida. Foi o primoxénito dos seis fillos que tiveron Gabriel Ricardo Carballo Naya e María Dolores Calero Beltrán.

			O pai de Ricardo era empregado dunha empresa naval, pero pouco despois de nacer o seu primeiro fillo puxo en marcha a súa propia compañía consignataria de buques. Por este motivo, conforme o neno vai indo a grande a situación económica da familia mellora e mesmo poden permitirse ter persoal de servizo na casa e veranear en diferentes lugares da contorna ferrolá: primeiro en Serantes e logo en Cabana. 

				María Dolores Calero Beltrán e Gabriel Ricardo Carballo Naya, cos seus fillos Ricardo e Mario (arquivo do Parlamento de Galicia).

			

			
			O pequeno Ricardo medra rodeado do fervedoiro que era o Ferrol Vello naqueles primeiros anos do século XX, cando a cidade departamental aínda conservaba o ambiente puxante e cosmopolita que lle viña dado por ser unha das principais sedes da Mariña española. Pero o Ferrol Vello era tamén un barrio de pescadores e pequenos comerciantes que mantiñan a esencia das pequenas vilas mariñeiras, case como unha cidade á parte dentro da urbe ferrolá.

			A primeira escola á que asiste estaba situada na rúa da Magdalena, onde impartía aulas unha mestra chamada Marina, da que gardaría sempre un grato recordo. Cando Ricardo comeza os seus estudos xa sabía ler e un pouco escribir tamén: aprendera na casa coa súa nai, sobre todo lendo as noticias de El Correo Gallego, o xornal da cidade.

			Logo dun tempo acudindo ás clases na rúa da Magdalena, cambia para un colexio privado, o Sagrado Corazón de Jesús, dirixido por Manuel Comellas Coimbra, poeta e autor teatral, e durante uns anos director de El Correo Gallego. É moi probable que o maxisterio de Comellas, por quen sentía fonda admiración, tivese influencia na súa posterior carreira literaria, ao espertar no rapaz o interese polo mundo das letras.

			Cando chegou o tempo de iniciar a etapa de secundaria, non había aínda en Ferrol un instituto de bacharelato, de modo que Ricardo tivo que estudar por libre todos os cursos previos ao seu acceso á universidade. Por esta razón, cada certo tempo tiña que trasladarse á Coruña para examinarse das diferentes materias no instituto Eusebio da Guarda da cidade herculina. Nalgunha ocasión tamén se presentou ás probas en Lugo, e mesmo doutra volta viaxou a Ciudad Real polo mesmo motivo.

			Postal de Ferrol. Rúa da Magdalena (arquivo de Carlos Díaz Martínez).

			Durante un tempo, antes de rematar os estudos de secundaria, na casa de Ricardo barallaron a posibilidade de que o rapaz se preparase para incorporarse á Mariña, unha profesión de gran tradición en Ferrol. Chegaron a matriculalo na academia San José da cidade, coa idea de completar a formación para se trasladar logo á Escola Naval Militar de San Fernando, en Cádiz. Pero o goberno da ditadura de Primo de Rivera (1923-1930) publicou unha norma que obrigaba a ter o bacharelato para ingresar na Mariña, de modo que Ricardo continuou cos seus estudos de secundaria.

